
Анвараз 
баркалла!

КIЕЛУНИН ЦIИЙИ ЙИС МУБАРАКРАЙ!
МУАЛЛИМРИН АВГУСТДИН СОВЕЩАНИЕ – 2022  Женгинин Жукован 

медаль къазанмишна!

«КIЕЛА, КIЕЛА ВА МАД СЕФЕРДА КIЕЛА!» (В.И.ЛЕНИН)

Грекринни римлуйрин 
жуьреда кьуршахар кьу-
най и мукьва Къазанда 

кьиле фейи лап къуватлубурун 
спартакиадада спортдин и жуь-
редай халкьарин арадин мастер, 
ахцегьви Анвар Аллагьярова 
(яшар – 21 йис, заланвал – 60 кг.) 
къизилдин медаль къазанмишна. 
Мубаракрай! Чи мурад ахцегьви 
жегьил пагьливан Анваракай 
олимпиададин чемпион хьун я. 

Алай вахтунда уьлкведин 
Яракьлу Къуватри Дон-
басс хуьнин, Украина 

миллетбазрикайни фашистрикай 
азад авунин мураддалди кьиле 
тухузвай дяведин махсус серен-
жемда РФ-дин гзаф халкьарин 
векилрихъ галаз санал лезги рух-
вайрини активныйдаказ иштирак-
зава.  Вичин вахтунда немсерин 
фашистрихъ галаз женг чIугур чи 
баркаллу бубайрин кар лайихлу-
даказ давамарзавай (гьа чIавуз фа-
шистрин тум, гьайиф хьи, дибдай 
акъудиз хьаначир)  абуру къе чпин 
ватанпересвилин буржи кьиле 
тухуна кьегьалвилинни жуьрэт-
лувилин чешнеяр къалурзава.

Чи дамах тир абурун жергеда 
вичин ери-бине Ахцегь райондин 

Ухулрин хуьряй тир гвардиядин 
старший сержант Къазиагьмедов 
Артурни ава. И мукьва адан диде-
бубадин тIварцIел 27777-нумра-
дин дяведин частунин танкарин 
батальондин командирдин за-
меститель, гвардиядин капитан 
М.Степановалай Чухсагъулви-
лин чар хтана. «Евпаториядин 
мотострелковый дивизиядин 
гвардиядин машгьур 42-бата-
льондин танкарин 1-ротадин 
2-взводдин танкунин командир, 
старший сержант Артур Къази-
агьмедова гьа сифте йикъалай 

вич тербиялу, кар алакьдай 
дирибаш аскер яз къалурнава. 
Вичел тапшурмишай гьар са 
кар энгел тавуна дуьздаказ та-
мамарун, юлдашриз куьмекун 
викIегь дагъвидиз хас лишан-
рикай сад я. Дяведин ученийра 
кьетIен дирибашвал ва вини 
дережадин пешекарвал къа-
лурунай ам командованиедин 
патай са шумудра Чухсагъулви-
лин чарариз лайихлу хьанва»,- 
къейднава а чарче. 

Алай вахтунда Артура къул-
лугъзавай частуни Украинада 
кьиле физвай дяведин къизгъин 
вакъиайра иштиракзава. Душ-
мандихъ галаз женгина нубат-
дин кьегьалвал къалурунай ам 
Россиядин Президент Владимир 
Путинан 2022-йисан 21-июлдин 
Указдалди Жукован медалдиз 
лайихлу хьанва. «Мубаракрай! 
Чандин сагъвал, Ватан хуьнин 
рекье мадни еке агалкьунар хьу-
рай! Гъалибвал къазанмишна, 
сагъ-саламатдиз хизандиз хтурай! 
Амин!» - тIалабзава чна, ватан-
дашри.    

Дашдемир ШЕРИФАЛИЕВ

И мукьва, 25 - августдиз, Ахцегь райондин Хуьруьгрин СДК-
дин залда (Ахцегьа РДК-да ремонтзава) райондин муаллимрин 
совещание кьиле фена. Адан кIвалахда райондин руководстводин, 
общественный тешкилатрин векилри, кьиле директорар аваз 
образованидин идарайрин коллективри иштиракана. Мярекат 
кьиле тухузвайди тир РУО-дин методкабинетдин заведиш Заира 
МутIалибовади залдавайбур тебрикна ва совещание ачухун, гьакI 
муаллимриз кIелунин цIийи йис мубаракун патал сифте гаф вичи 
алай вахтунда Ахцегь муниципалитетдин кьилин везифаяр тама-
марзавай Вадим Абдулхаликьович Агъасиеваз гана. 

Ада вичин докладда къейд 
авурвал, РФ-дин Пре-
зидент В.В.Путинан 

2020-йисан 21-июлдин 474-нум-
радин Къарарда чи уьлкве 
2030-йисалди стратегиядин жи-
гьетдай вилик тухунин кьилин 
терефар тайинарнава. Ана къа-
лурнавай асул месэлайрикай сад 
– умуми образованидин еридин 
жигьетдай Россиядин Федера-
ция дуьньядин лап вилик квай 
10 уьлкведин жергеда гьатун я. 
И карда эвелимживал кар алай 
пуд месэладиз гузва – муаллим, 
технологияр ва инфраструктура. 

Райондин образованидин къу-
рулушда педагогвилин 527 къул-
лугъчи ава. Школаяр муаллимви-
лин кадрийралди комплектламиш 
ятIани, тамамвилелди таъмин 
туш: урус чIаланни литература-
дин, математикадинни инфор-
матикадин, химиядин ва инглис 
чIалан муаллимрин игьтияж ава. 
Хейлин педагогар пенсиядин 
ва пенсиядив агакьзавай яшара 
авайбур я.  Гьавиляй чи вилик 
школадиз жегьил пешекарар 
желбунин месэла ква.

РФ-дин Президент Владимир 
Путина лагьайвал, «Образовани-
дин мягькем къурулуш кар алакь-
дай бажарагълу муаллимрин къу-
ватралди арадал къведа. Ахьтин 
пешекарар са-сад хкягъиз, хвена 
кIанда». И жигьетдай лазим тир 
предметрай гележегдин хъсан пе-
дагогар чи выпускникрин арадай 
хкягъиз гьазурун важиблу я. Къе 
девирдин истемишунрив кьур 
ерилу образование тешкилунин 
асул шартI аялриз дурумлу чирви-
лер гунин цIийи, яни рекъемрин 
технологияр ишлемишунихъ, 
хуьруьн школайра рекъемрин ва 
гуманитарный образованидин 
центраяр – «Точки роста» (об-
разование хкажунин пунктар) 
арадал гъунихъ галаз алакъалу я. 
ИкI, республикада гьахьтин 167 
пункт кардик ква. 2021-йисан 
сентябрдилай  абур Ахцегьрин 1 
ва 2-нумрайрин, Хуьруьгрин ва 

КьакIарин хуьрерин СОШ-рани 
тешкилнава. «Гележегдин му-
аллим» проектдин сергьятраваз 
пешекарвилин цIийи стандартрал 
элячIун фикирдиз къачунва. Ида 
чи муаллимрин саки са пай чпин 
пешекарвилин дережа хкажунал, 
абур аттестациядин цIийи къай-
дайрал элячIунал, яни муаллим 
герек авачир гьахъ-гьисабрикай, 
формализмдикай азадунал гъида. 
Гьелбетда, образованидин ери 
хкажунин кIвалах аялар ватанпе-
ресвилин, яни хайи чIалаз, милли 
тарихдиз, культурадин ивирриз 
гьуьрметунин тербиядик кутаз-
вай алава образование квачиз 
тамамди жедач… 

Эхирдай Вадим Абдулхали-
кьовича мад сеферда муаллимриз 
кIелунин цIийи йис рикIин сид-
кьидай мубаракна, абуруз чандин 
сагъвал, муаллимвилин четин ва 
акьалтIай намуслу рекье пеше-
карвилин агалкьунар тIалабна. 
Йисан эхирда гьукуматдин им-
тигьтанрай хъсан нетижаяр къа-
занмишун патал муаллимризни 
аялрин диде-бубайриз йисан 
сифтедилай эгечIна гьакъисагъ-
вилелди зегьмет чIугуниз, обра-

зованидин месэлайрив акьалтIай 
жавабдарвилелди эгечIуниз эвер-
на. 

 КIелунин цIийи йисаз талукь 
яз экрандилай РФ-дин просвеще-
ниедин Министр Сергей Крав-
цован видеоэвергуниз дикъет 
гайидалай ва РФ-динни РД-дин 
гимнрихъ кIвачел акъвазна яб 
акалайдалай кьулухъ микро-
фондихъ «Чирвилерни тербия 
гунин цIийи еридихъ» месэладай 
совещанидин кьилин доклад 
гваз (агъадихъ куьрелди кьилди 
гузва) райондин образованидин 
управленидин начальник Алмас 
Гьажиев экъечIна. 

Докладдин винел райондин 
Общественный палатадин пред-
седатель Али Исмаилов (ада 
школайра насигьатчивал, яни 
тежрибалу муаллимри жегьи-
лар чпин меслят-гуьзчивилик 
кутунин къайда арадал хкунин, 
школайра тербиядинни чирвилер 
гунин кIвалах активламишунин 
мураддалди диде-бубайрин ко-
митетар цIийи кьилелай хкягъун 
теклифна), муаллимрин профсо-
юздин комитетдин председатель 
Хайируллагь Алиев ва пред-

метрин методикадай виликамаз 
гьазурнавай темайрай Ахцегьрин 
1-нумрадин юкьван школадин 
тежрибалу муаллим, районда 
сифтегьан классрин методобъе-
диненидин руководитель Сефият 
Къалабегова, Хуьруьгрин юкьван 
чирвилерин школадин дирек-
тордин заместитель Сейфуллагь 
Назаров, Калукрин хуьруьн шко-
ладин директордин заместитель 
Раиса Мегьамедова ва маса юл-
дашар рахана.    

41 медаль къазанмишна
И мукьва лап къуватлу спор-

тсменрин арада тухвай спорта-
киадада Дагъустандин атлетри 
вири саналди 41 медаль къа-
занмишна. Чи спортсменри и 
акъажунра азаддиз, грекринни 

римлуйрин жуьреда кьуршахар 
кьунай,боксдай, фехтованиедай, 
дзюдодай, тхэквондодай, самбо-
дай къизилдин 13, гимишдин 13 
ва буьруьнждин 15 медаль къа-
занмишна. 

Чирвилерни тербия гунин цIийи еридихъ
(Райондин муаллимрин августдин совещаниедал РУО-дин начальник А.А.ГЬАЖИЕВА авур докладдай)

Гьуьрметлу юлдашар! Дуьшуьшдикай 
менфят къачуналди, заз квез кIелунин 
цIийи йис рикIин сидкьидай мубарак ийиз 
кIанзава. Къуй квехъ вичихъ чи уьлкве-
дин гележег патал важиблу метлеб авай, 
эсиллагь регьатди тушир кIвалахда еке 
агалкьунар ва чандин мягькем сагъвал 
хьурай. Къе чун ина райондин образова-
ниедин идарайрин алатай кIелдай йисан 
кIвалахдин нетижаяр кьун ва алукьзавай 
кIелдай йисан асул рекьер тайинарун патал 
кIватI хьанва. Образование вилик тухун чи 
уьлкведа государстводин политикадин асул 
хилерикай сад я. Агалкьзавай несилдиз 
дерин чирвилер ва ахлакьлу тербия гун 
патал чи уьлкведа чарасуз вири шартIар 
яратмишзава. Чи райондани и месэла гьар 
йикъан дикъетдик ква. 

Алай вахтунда Ахцегь райондин об-
разованиедин къурулушдик умуми об-
разованиедин 19, школадилай виликан 
образованиедин 5 ва алава образованиедин 
9 идара акатзава. Са кьадар вахт идалай 
вилик районда «Футболдин школа» – алава 
образованиедин идарани ачухнава. Мукьва-
ра «Ласточка» аялрин бахча ва виче 120 аял-
дин чка авай цIийи школани ахъайдайвал я. 

Малум тирвал, образование гунин сиф-
те кIар школадилай виликан образование-
дин идараяр яз гьисабзава. Исятда районда 
школадилай виликан образованиедин вад 
идара кардик ква. Районда школадилай 
виликан яшарин 2420 аялдикай 590 аялрин 
бахчайриз къвезва. «Ласточка» аялрин 
бахча кардик акатайла аниз 60 аял кьабулиз 
жеда. Тайинарнавай стандартрихъ галаз 
кьадайвал, аялрин бахчайра школадилай 
виликан образованиедин программа уь-
муьрдиз куьчуьрмишзава. Чи «Жегьил 
космонавт» аялрин бахчадин бинедал 
аялрин диде-бубайриз методикадин рекьяй 
куьмек гун патал консультацийрин центр 
ачухнава. Яваш-яваш школадилай виликан 
чи идарайрин материалринни техникадин 
базани хъсан жезва. Школадилай виликан 
образованиедин гьял тахьанвай асул ме-
сэлайрикай сад чи хейлин хуьрера аялрин 
бахчаяр тахьун я. 

Райондин образованиедин управление-
ди умуми образованиедиз гьамиша артухан 
дикъет гузва. Образование гунин ерилувал 
къалурзавай асул делилрикай сад яшар 6,5 
йисалай эгечIна 18 йисал къведалди тир 
аялар ва жаванар школайриз атун я. Къей-
дин, 2021-2022-кIелдай йисан нетижайрай 
и рекъемди чи районда 100 процент теш-
килзава. Алатай кIелдай йисуз ГИА туху-
дайла имтигьандин вахтунда тайинарнавай 
къайдайрал амал авунал кIевелай гуьзчивал 
тешкилна. ЦIи 9-классрин 216 выпускник 
ГИА-диз (ОГЭ) ахъайнавай. ОГЭ чарасуз 
тир кьве тарсунай (урус чIал ва матема-
тика) ва жува хкягъуналди кьве тарсунай 
вахкана. ОГЭ-дин нетижайрай чина 216 
выпускникдикай 44-даз аттестатар ганач.  
Чпивай аттестатар вахчуз тахьай выпуск-
никри ОГЭ сентябрдин вацра мад сеферда 
вахкун лазим я. 

ОГЭ-дин нетижайри къалурайвал, чи 
школайра 9-классрин ученикар гьуку-
матдин имтигьанриз гьазурун патал гьич 
са предметдайни лазим тир дережада 
кIвалах тухванвач. Алай йисуз чи школай-
ра 11-классар куьтягьзавай вири 112 вы-
пускник ЕГЭ-диз ахъайнавай. Амма вучиз 
ятIани ЕГЭ-дал аялрин кьадар 106 аялдилай 
тIимил тир. Умуми юкьван образованиедин 
гьакъиндай аттестат 88 выпускникдиз гана. 
Ида ЕГЭ вахкайбурун умуми кьадардикай 
83 процент тешкилзава. Алатай кIелдай 
йисуз школа куьтягьай аялрикай 7 касди лап 
хъсан къиметар авай аттестатар вахчуна. 
Ида ЕГЭ вахкайбурун кьадардикай анжах 
6,6 процент тешкилзава. 

Эгер чна райондин школайра шаз ва 
цIи тухвай ЕГЭ-рин нетижаяр гекъигун 
хьайитIа, цIи профилдин математикадай 
умуми нетижаяр 11,84, литературадай – 9, 
биологиядай – 2,13, обществознаниедай 
– 5,31, тарихдай – 9,95 баллдин хкаж 
хьана. Гьа са вахтунда умуми нетижаяр 

цIи физикадай 1,38, химиядай – 9,95, урус 
чIалай – 7,37, инглис чIалай – 0,5 баллдин 
тIимил хьана. 

Школайрин коллективрин кIвалахдин 
ери къалурзавай важиблу крарикай сад 
аялрин алакьунар малумарунихъ ва вилик 
тухунихъ ракъурнавай серенжемар теш-
килун я. Чи ИМЦ-ди школайрихъ галаз 
санал бажарагълу аялар малумарун, абурун 
тереф хуьн ва вилик финиз куьмек гун па-
тал кIвалах тешкиллудаказ кьиле тухузва. 
Бажарагълу аялрихъ галаз кIвалах тухунин 
адетдин къайдайрикай яз кIелунин пред-
метдай олимпиадаяр, конкурсар тешкилун, 
«Люминари» образование гудай центрдиз 
лекцийриз ва тарсариз фин, «Точка роста» 
центрда гуманитар ва рекъемрин жуьредин 
алава тарсар тухун къалуриз жеда. Школь-
никри вири Россиядин олимпиадада иш-
тиракун образованиедин хиле бажарагълу 
аялрихъ галаз кIвалах тешкилунин асул 
серенжемрик акатзава. 

Чина олимпиададин школадин паюна 
5-11-классра кIелзавай 1183 аялди иш-
тиракна, абурукай 499 кас Гьуьрметдин 
грамотайризни пишкешриз лайихлу хьана. 
Муниципальный этапда иштиракай 259 
аялдикай 36 кас гъалибчияр ва призерар 
хьана. Школьникрин вири Россиядин 
олимпиададин муниципальный этапда 
Фиярин, Гъуьгъвезрин, Чеперин юкьван 
ва Гутумринни Ялахърин асул школайрин 
векилар квачиз умуми образованиедин 
13 школадин ученикри иштиракна. Абу-
рукай 8 ученик региональный дережадиз 
экъечIна. ИкI, гьайиф хьи, олимпиададин 
иштиракчийривай кIвалахрин кьакьан ери 
таъминариз хьанач. Ида чи аялар олимпи-
ададиз зайифдаказ гьазур хьанвайдан ва 
чи муаллимри бажарагълу аялрихъ галаз 
без кьадар кIвалах тухун тийизвайдан 
гьакъиндай шагьидвалзава. Школайрин 
администрацийри и кардиз дикъет гун 
чарасуз я. Чахъ бажарагълу аялар гзаф ава. 
КIанзавайди абуруз чпин алакьунар мадни 
вилик тухуз куьмек гун я. 

Заз инал чи бязи аялрин агалкьу-
нар къейд ийиз кIанзава. ИкI, 1-нумра-
дин АСОШ-дин 10-классдин ученица 
Жаватова Сара Тимуровнадикай вири 
Россиядин школьникрин олимпиададин 
региондин паюна астрономиядай призер 
хьана. ГьакIни чи ученикри математи-
кадай П.Л.Чебышеван тIварунихъ галай 
олимпиадада, 5-11-классрин ученикрин 
арада «Илимдиз кам» лишандик кваз тух-
вай олимпиададин 2-паюна иштиракна. 
2021-2022-кIелдай йисуз чи райондин шко-
лайрин ученикри «Большая перемена», «Я 
и Россия: мечты о будущем», «Пусть слово 
доброе душу разбудит», «Науки юношей 
питают», «Зеленая планета» вири Россия-
дин, «Без срока давности» сочиненийрин, 
жаван кIелчийрин «Живая классика» 
конкурсра иштиракна. КьакIарин хуьруьн 
СОШ-дин ученица Лейла Вагьабовади 
«Здоровье нашей планеты в наших руках» 
конкурсдин республикадин паюна 3-чка 
кьуна. 

Са кьве гаф заз чи школайрин ма-
териалринни техникадин базадикайни 
лугьуз кIанзава. Алай йисуз Дагъустанда 
Россиядин Федерациядин «Образование 
вилик тухун» госпрограмма уьмуьрдиз 
куьчуьрмишун таъминарун патал РД-дин 
Минобрнаукади 14 серенжем кьиле ту-
хузва. Абура чи райондин образованиедин 
идарайрини иштиракзава. Райондин вири 
школайра классдиз руководство гузвай 
муаллимриз и кардай гьар вацра пул гузва. 
Чи вири школайра 1-4-классрин учени-
криз пулсуздаказ чими тIуьнар гузва. Пуд 
школади (1-нумрадин АСОШ, Цуругърин 
ва КьакIарин СОШ-ар) «Школайра обра-
зование цIийикIа туькIуьрун» тIвар алай 
программада иштиракзава. Адак неинки 
школайрин дараматар капитальныйдаказ 
ремонт авун, гьакI абур чирвилер ва тер-
бия гунин такьатралди тадаракламишун, 
террориствилин гьерекатрикай хуьдай 
истемишунрал амал авун, ктабар цIийи 

хъувун, педагогвилин къуллугъчийрин 
пешекарвилин дережа хкажун ква. 

Алай йисан 1-сентябрдилай Луткунрин 
хуьре виче 400 аялдивай кIелиз жедай шко-
ладин цIийи дарамат ишлемишиз вахкуда. 
Ида кIвалахдин 3 сменадин къайда арадай 
акъуддай мумкинвал гузва. ЦIийи и школа 
алай аямдин тадаракралди, агалкьзавай 
несилдиз чирвилер гун патал чарасуз вири 
шейэралди таъмин я. Чи кьве школада (1ва 
2- нумрайрин АСОШ-ар) «Точка роста» 
рекъемрин ва гуманитар жуьрейрин обра-
зованиедин центраяр кардик ква. Муькуь 
кьве школада (Хуьруьгрин ва КьакIарин 
СОШ-ар) тIебии илимрин жуьредин «Точка 
роста» образованиедин центраяр ачухнава. 
Райондин мад 5 школада тIебии илимрин 
жуьредин «Точка роста» центраяр тешки-
лун патал гьазурлухвилин кIвалахар тухуз-
ва. Гележегда ахьтин центраяр Цуругърин, 
Луткунрин, Калукрин, ЦIийи-Усуррин, 
СОШ-ра ва Ахцегьрин ООШ-да тешкил-
дайвал я. 

Инал заз школайрин ва «Точка роста» 
центрайрин регьберрин дикъет неинки 
умуми образованиедин алава программаяр 
уьмуьрдиз куьчуьрмишдайла, образовани-
един асул программайрай кIвалахдайлани 
винидихъ къейднавай центрайрин мумкин-
вилер жезмай кьван менфятлудаказ ишле-
мишун чарасуз тирдал желб ийиз кIанзава. 
Алай вахтунда чи образованидин идарайра 
жегьилар физкультурадал ва спортдал 
машгъул хьун патал хъсан шартIар теш-
килзава. Къенин йикъалди чи умуми об-
разованиедин 19 идарадикай 15 идарада 
спортдин кьетIен майданар кардик ква. 
Ругуд школада чпихъ тIебии тушир векь-
ни галай футболдин майданар ахъайнава. 
Алатай кIелдай йисуз районда «школадин 
футболдин лигадин» къугъунрин школь-
ный ва муниципальный паяр кьиле тухвана. 
Школадин паюнин къугъунра 488 ученикди 
иштиракна. «Школадин футболдин лига» 
къугъунрин муниципальный паюниз 
Ахцегьрин 1ва 2-нумрайрин АСОШ-рин, 
Луткунрин, КьакIарин, Смугъулрин ва 
Хуьруьгрин СОШ-рин командаяр акъатна. 

Райондин образованиедин Управле-
ниеди 2021-йисан 29-ноябрдиз акъудай 
545-нумрадин ва 2022-йисан 21-мартдиз 
акъудай 554-нумрадин приказрин бинедал-
лаз  вири Россиядин школьникрин акъажу-
нар («Президентдин акъажунар») тухвана. 
И сифте паюна 1393 аялди, муниципальный 
паюна – 278 аялди иштиракна. Винидихъ 
къейднавай акъажунрин муниципальный 
паюна са шумуд школади (Ахцегьрин 1 ва 
2-нумрайрин СОШ-ри, Ахцегьрин ООШ-
ди, ЦIийи-Усуррин, Луткунрин, КьакIарин, 
Хуьруьгрин, Калукрин ва Цуругърин СОШ-
ри) иштиракна. 

Малум тирвал, аялри гатуз ял ягъунин 
асул жуьрейрик аялар гатун лагерра юкъуз 
хьун, абуру диде-бубайрихъ галаз санал 
ял ягъунин маса къайдаяр акатзава. Алай 
йисан гатуз районда умуми образованиедин 
3 школадин бинедаллаз кардик кваз хьайи 
йикъан лагерра вири саналди 110 аялди 
ял яна. 

РУО-ди чи аялриз алава образование 
гунин месэлани дикъетдик кутунва. ЦIинин 
1-июлдин делилралди, районда 2711 аял 
алава образованиедин идарайриз къвезва 
(школадин яшарин вири аялрин 85%). 
Агалкьзавай несилдиз алава образование 
чна гьам алава образованиедин идарайрин 
куьмекдалди ва гьамни аялар школайра 
тешкилнавай кружокриз ва «Точка роста» 
центрайриз желб авуналди гузва. Районда 
кардик квай умуми образованиедин 19 
идарада 276 кружокди кIвалахзава. Анриз 
2197 аял къвезва.

Идалайни гъейри, чпи школайра 
1-4-классар патал «Шахматар» проект 
кардик кутунва. Алава образованиедин 
идарайрин кIвалахда кьилинди аялриз 
спортдин, художественный, техникадин, 
экологиядин ва биологиядин, туристви-
линни край чирдай, яшайишдинни педа-
гогвилин хилерай чирвилер гун я. Алатай 

кIелдай йисуз «Гьар са аялдин агалкьун» 
федеральный проект ва «Образование» 
милли проект уьмуьрдиз куьчуьрмишун 
яз техникадин, тIебии илимрин, физкуль-
турадин ва спортдин, художественный 
(музыкадин) хилерай алава образование 
гунин цIийи чкаяр тешкилнава. 

Сир туш хьи, агалкьзавай несилдиз 
дерин чирвилер гунин карда педагог-
вилин кадрийрин кIвалахдихъ важиблу 
метлеб ава. Алай вахтунда чи школайра 
527 муаллимди, алава образованиедин ва 
школадилай виликан идарайра 230 педа-
гогвилин къуллугъчиди гьакъисагъвилелди 
зегьмет чIугвазва. Райондин образовани-
един идарайрихъ галаз санал чи ИМЦ-ди 
муаллимрин пешекарвилин дережа хкажун 
патал аквадай хьтин кIвалах кьиле  тухузва. 
Шазан кIелунин йисуз ирид муаллимди 
пешекарвилин дережа хкаждай курсара 
кIелна. Идалайни гъейри, цIинин 1-сен-
тябрдилай 1 ва 5-классра цIийи хъувунвай 
стандартрай кIвалахиз эгечIдай 185 муал-
лимди Минпросвещениедин Академиядин 
ва ДИРО-дин бинедал чпин пешекарвилин 
дережа хкажна. 

Алатай йисан декабрдиз 2-нумрадин 
АСОШ-дин бинедал кьиле тухвай «Дагъу-
стандин йисан муаллим–2022» педагогви-
лин устадвилин республикадин конкурсдин 
муниципальный паюна райондин умуми 
образованиедин школайрин 8 муаллимди 
иштиракна. Ана 1-нумрадин АСОШ-дин 
сифтегьан классрин муаллим Резие Тарга-
чева гъалиб хьана.  И конкурсдин гъалиб-
чийриз ва призерриз Магьмуд Абдулкери-
мован тIварунихъ галай мергьаматлувилин 
«Просвещение» фондунин патай пулдин 
премияр ва къиметлу пишкешар, РУО-дин 
ва образованиедин къуллугъчийрин про-
фсоюздин патай Гьуьрметдин грамотаяр 
гана. Чи школайрин муаллимри «Ватандин 
тарихдай вири Россиядин тест», «Этно-
графиядин чIехи диктант», лезги чIалал 
«Тотальный диктант», «Географиядин дик-
тант», «Гъалибвилин диктант»–халкьарин 
арадин акцийра иштиракна. 

Алатай кIелдай йисуз чав чпихъ са 
миллион манатдилайни гзаф къимет авай 
3744 ктаб агакьна. Инал ихьтин кардикай-
ни лугьуз кIанзава: 2022-йисалай эгечIна 
гьар са школади «АИС Книгозаказ» къай-
дада кIвалахиз эгечIда. Гележегда гьар са 
школади учебникрин патахъай вичиз авай 
игьтияж вичи тайинарда. И мураддалди 
школайри ктабрин чапханайрихъ галаз 
алакъа хуьн чарасуз жеда. КIелдай цIийи 
йис патал ктабар заказ авунин патахъай 
тамам жавабдарвал гила школайрин чпин 
хиве гьатзава. КIелунин цIийи йис патал чи 
райондин вири школайри ктабар заказнава. 
Умудлу я хьи, сентябрдилай эгечIна абур 
чав агакьни ийида. РУО-дин гьар йикъан 
кIвалах райондин администрациядин дикъ-
етдик кваз ва адахъ галаз сих алакъада аваз 
кьиле физва. 

Гьуьрметлу юлдашар! Гила заз чи 
кIвалахдин гележегдиз талукь яз кьве гаф 
лугьуз кIанзава. 1-сентябрдилай эгечIна 
1-5-классар образование гунин цIийи стан-
дартрал – 3-несилдин ФГОС-дал элячIзава. 
Чна чи школаяр ФГОС-2021-дай гьазурун 
патал хейлин серенжемар кьабулнава. 
Идалайни гъейри, цIинин 1-сентябрдилай 
чи уьлкведин образованиедин хиле «Росси-
ядин Минпросвещениедин школа» проект 
кардик акатзава. Яргъал девир патал тайи-
нарнавай и проект чи уьлкведа образование 
гунин сад тир майдан арадал гъунин алат 
хьиз туькIуьрнава. 1-сентябрдилай гьакI 
вири школайра «Важиблу крарикай суьгь-
бетар» тIвар алаз тарсарилай къецепатан 
проект кардик кутада. Гележегда чи ре-
спубликадин вири школайра кIелдай цIийи 
гьар са гьафте классдин сят тухунилай 
«Важиблу крарикай суьгьбетар» темадай 
башламишда. Жуван докладдин эхирдай заз 
а кар кьетIендиз къейд ийиз кIанзава хьи, чи 
муаллимрин пешекарвилин дережадилай 
общество экономикадинни яшайишдин ва 
руьгьдин жигьетдай вилик фин аслу я. 

Зурба ватанперес тир Привлечены к 
административной 

ответственности
Мурсалов Абдулла Мегьамедович (1926-2016) – тарихдин ва педагогикадин илимрин 

кандидат, профессор, ДГПИ (У)-да инглис чIалан кафедрадин заведиш (1975-1995), 250 
лай артух илимдин кIвалахрин автор, СССР-дин высший школадин отличник, РД-дин 
лайихлу муаллим, РФ-дин социальный технологийрин ва чкадин самоуправленидин 
илимрин Академиядин гьакъикъи член. Ватандин ЧIехи дяведин активный иштиракчи, 
немс, инглис, туьрк чIалар чидай ветеран – контрразведчик.

Камаллу агъсакъал алимди 2010-йисуз хайи гъвечIи ватандикай вичин гъилелди кхье-
на, амма вучиз ятIани раиж тахьана амукьай макъала и мукьва дуьшуьшдай хьиз чи гъиле 
гьатна. Райондин «ЦIийи дуьнья» газетдиз гьа авайвал урус чIалалди гуналди чна рагь-
метлудан экуь къамат рикIел хуьзва, адаз рагьмет гъизва. Авторди багъри ватандикайни 
ватандашрикай (гуя акьалтзавай несилдиз веси я!) еке кIанивилелди ачухзавай рикIин 
фикиррихъ галаз таниш хьайи, якъин, гьич са касни къайгъусуз амукьдач. Абур баркаллу 
ахцегьвийрин бубайрилай атанвай лап хъсан крар, адетар, къилихар хуьз алахъда.   

Для всех тех, кто родился и жил в 
Ахты, оно представляется величе-
ственной Родиной предков, цитаде-

лью благотворных граждан. Никто и никогда 
не может сомневаться в богатствах природы 
этого края, расположенного вдаль двух лазур-
ных рек промеж златотканной парчи богатых 
садов и горных пастбищ. Нельзя не гордиться 
краем, воспетым в песнях и повествованиях 
поэтов и писателей. 

В рамках своей небольшой статьи, пред-
ставляется интересным, не повторяя мысли 
высказанные другими авторами, изложить соб-
ственные видения о модах, о жителях земли 
Ахтынской, присущем ахтынскому обществу 
в социально-психологическом аспекте. Говоря 
о древних поколениях ахтынцев, необходимо 
помнить, что они оставили свой след, передали 
следующим поколениям свои привычки, черты 
своего характера, адаты и лучшие качества ин-
дивидуальной личности, врожденные особен-
ности, тенденции развития, умственные спо-
собности, профессиональное наследие. Это 
мы видим на живых примерах на современном 
поколении ахтынцев. Как известно, условием 
развития человека помимо реальности самой 
природы является созданная им реальность 
культуры. А культура в семьях передается от 
родителей к детям. 

Настоящую статью мы озаглавили: Ахты 
как цитадель благотворных… Другими сло-
вами, местность Ахты поистине является 
твердыней и оплотом благотворных граждан, 
обладающих качествами добра и доброжела-
тельства, способных оказывать безвозмездную 
помощь и покровительство, обладающих 
человеческой культурой.

Любовь ахтынцев к своей земле, к своему 
краю и односельчанам настолько велика, что, 
встретившись в стороне от родных берегов, 
даже будучи незнакомыми, они узнают друг 
друга по приметам, по акценту, по привычкам 
благородства, по принципиальности сложив-
шегося характера, по качествам доброты, 
любознательности и культуры поведения.

Читатель непременно придет к непрелож-
ному выводу о том, что автор данной статьи 
пытается нарисовать в позитиве психологиче-
ский портрет издревле сложившегося ахтын-
ского общества с помощью социологических 

данных конкретного спектра, полученных 
за долгий период времени. Наш позитивный 
подход, означающий положительное изобра-
жение социально-психологического портрета 
ахтынского общества объясняется тем, что на-
рисовав уникальную модель положительных 
качеств ахтынцев, исходя из реальных данных, 
имеющих место во все времена в древней 
истории Ахтов, мы изображаем яркое лицо 
данного общества, которое должно иметь свое 
дальнейшее продолжение в веках.

Многочисленные наблюдения за жизнен-
ными ситуациями, в документах далекого 
исторического прошлого и настоящего, в 
поисках механизмов положительных сторон 
поведения ахтынцев, позволяют составить 
следующее представление через призму по-
зитива. Ахты представляется родиной деловых 
благородных, доброжелательных граждан, за-
служивающих доверия и готовых любой ценой 
с гордостью за правое дело защищать свою 
родину. Благозвучные признаки в гражданах 
этого края наблюдаются в области социальной 
деятельности: стремление к истине, к торже-
ству справедливости, гуманизм, честность 
и принципиальность. В исполнительской 
деятельности они отличаются наблюдатель-
ностью и концентрацией внимания на пору-
ченном участке профессионально значимого 
объекта, а также устойчивости в достижении 
результата. 

В повседневном общении, а также в сфере 
деловой коммуникации ахтынцам присущи 
свойства высоконравственного поведения цен-
ностно-нормативной ориентации личности, 
при которой подписания общественных норм 
воспринимаются ими как свои собственные 
установки повседневной жизни. Нередкими 
качествами являются общительность, эмоцио-
нальная устойчивость, выдержка, такт, умение 
отстаивать свою точку зрения, способность 
ясно и конкретно излагать свои мысли. Ахтын-
цы всегда осуждали тех, кто не стремиться к 
знаниям, кто в стороне держится от трудовой 
деятельности, кто не совершенствует свои 
способности во имя долга перед обществом, 
перед родителями и перед собой. 

Следует отметить, в иерархической струк-
туре положительных сторон социально-психо-
логической характеристики ахтынского обще-
ства обнаруживаются и другие, более весомые 
свойства многих граждан-выходцев из этого 
высокочтимого селения, которые занимали 
и занимают высокие должности и показали 
себя достойными положительной оценки в 
качестве руководителей производственных 
коллективов, управлений, государственных 
учреждений и ответственными деятелями 
районного, городского и республиканского 
масштаба. Мы не называем фамилии и име-
на граждан села Ахты, о которых идет речь 
в общей совокупной статье об ахтынском 
обществе, как о феноменальной реальности. 
Между тем, по совести и справедливости 
ради, следует создать индивидуальную книгу 
о каждом выдающемся ахтынце. В истори-
ческом прошлом было время, когда ахтынцы 
занимали ответственные должности во многих 
городах и районах республики Дагестан в 

сферах политической жизни, государственных 
учреждений, производственной деятельности 
и в правоохранительных органах. 

Заслуживающим внимания представляется 
и вторая часть заглавия настоящего повество-
вания «Ахты – сокровищница самородков», 
которая могла быть названа и «сокровищницей 
самоцветов». В переносном смысле, при-
менительно к ахтынскому обществу, имеется 
ввиду представителей этого края, обладающих 
богатством натуры, природными дарованиями, 
людей, вышедших из глубины народа, владею-
щих широким умственным потенциалом, энер-
гией и любовью к ремеслу, профессии и науке. 
Если поднять пласты живой истории только 
одного 20-го века жизни граждан ахтынского 
общества на предмет поиска самородков-са-
моцветов, то мы имеем имена титулованных 
докторов, профессоров и кандидатов наук в 
многочисленных областях человеческого зна-
ния, для фиксирования которых потребуются 
не страницы, а целая книга. 

Кроме того, в числе ахтынцев – самородков 
историей обозначены имена выдающихся му-
зыкантов, знаменитых художников, известных 
поэтов и писателей, специалистов, прославив-
шихся в области сельского хозяйства и техни-
ки, известных педагогов и юристов, в области 
медицины, деятелей театрального искусства, 
строителей, титулованных и прославленных 
спортсменов, военнослужащих и участников 
боевых операций в истории нескольких войн.

Посетив два ахтынских музея, созданных 
по инициативе местных энтузиастов и экспо-
нированных богатыми материалами истории, 
этнографии и культуры, можно убедиться, что 
«ахтынское» общество заслуживает уважения 
как достояние лезгинского народа, как цита-
дель великолепия. В этих музеях наблюдается 
неполный список имен ахтынцев, восторжен-
ных поклонников общественного дела, науки, 
культуры и искусства.

Могущественную силу ахтынского обще-
ства хочется сравнить с понятием «конгло-
мерации» (от латинского), т. е. соединение 
отдельных предметов, сплава сцементиро-
ванных древних горных пород, состоящих из 
компонентного состава различной величины 
и формы, но сохраняющих свои основные 
черты и свойства.

В порядке заключения необходимо отме-
тить, что титульное обозначение «Ахтынское 
общество», охарактеризованное здесь в со-
циально-психологическом плане как явление 
феноменальное и как доступная человеческая 
реальность, в которой не упоминаются кон-
кретные фамилии и имена благодаря обоб-
щенности круга понятий чистоты, доброты и 
деликатности данного уникального общества. 

Вместе с тем, нельзя не отметить, что 
само историко-этнографическое толкование, 
обозначенное в повествовании «Ахтынское 
общество» содержит в себе множество тем 
и тематических очерков типа: «Нетронутые 
пласты», «Тайники истории», «Близкое и да-
лекое», «Земля предков» «Тухумы ахтынского 
общества», где каждый тухум имеет свою 
уникальную историю, «Портреты времен», 
где автор имеет возможность выбора периода, 
этапа, момента развития данного общества, 
для описания нового, знаменательного в кон-
кретных портретах того времени.

Перечисленные темы и другие значимые 
события, относящиеся ахтынской реальной 
деятельности ждут своих исследователей из 
числа ахтынцев, поскольку им свойственны 
качества восторженных поклонников и сози-
дателей благочестия и славы своего родного 
края.

АХТЫ – ЦИТАДЕЛЬ БЛАГОТВОРНЫХ 
И СОКРОВИЩНИЦА САМОРОДКОВ. В Республике Дагестан оста-

ется актуальной проблема не 
соблюдения гражданами Рос-
сийской Федерации и иностран-
ными гражданами правил погра-
ничного режима в пограничной 
зоне. С начала летнего периода, 
за нарушения пограничного 
режима, к административной от-
ветственности по ст. 18.2 КоАП 
РФ «Нарушение пограничного 
режима в пограничной зоне» 
привлечено 560 граждан. При 
проверке пограничными на-
рядами законности нахождения 
в пограничной зоне выявлено 
6 граждан с документами, удо-
стоверяющими личность, не 
принадлежащими им.

Напоминаем, что въезд (про-
ход) в пограничную зону по 
документам, удостоверяющим 
личность, осуществляется граж-
данами в соответствии с пунктом 
2 Правил пограничного режима, 
утверждённого приказом ФСБ 
России от 7 августа 2017 года 
№ 454 «Об утверждении пра-
вил пограничного режима». В 
иных случаях, в соответствии с 
пунктом 3 Правил пограничного 
режима въезд (проход) в погра-
ничную зону осуществляется по 
документам, удостоверяющим 
личность по индивидуальным 
или коллективным пропускам.

Для получения пропусков 
в пограничную зону необхо-
димо подать заявление через 
интернет-портал «Госуслуги», 
либо направить заявление (об-
разцы заявлений приведены 
в приказе ФСБ России от 3 
марта 2021 года № 89) и копии 
паспорта (страницы с личными 
данными и местом регистрации) 
по адресу электронной почты 
pu.dagestan@fsb.ru, либо на-
править почтой, или лично по 
адресам:

Пограничное управление 
ФСБ России по Республике 
Дагестан

г. Каспийск ул. Погранич-
ная д.1, тел. 8 (8722) 98-86-08;

подразделения Погранич-
ного управления:

г. Каспийск ул. Ленина д.1а, 
тел. 8 (8722) 51-24-58;

г. Дербент ул. Зои Космо-
демьянской д.3, тел. 8 (8722) 
51-20-88;

Ахтынский район п. Ахты, 
тел. 8 964 001 13 23;

Хунзахский район п. Арани 
ул. Наби Кураева, тел. 8 (8722) 
51 24 12.

ПОГРАНИЧНОЕ УПРАВ-
ЛЕНИЕ ФСБ РОССИИ ПО 
РЕСПУБЛИКЕ ДАГЕСТАН

Рекьерин ери хъсан жеда

Чир хьун 
хъсан я

ТУРИЗМ

ЦIийи жуьреда 
туькIуьрда

Дагъустанда 
гьуьлуьн 

курорт эцигда

Яшайишдин 
кIвалерал таъминарда

Кьил чIугуна

РД-да яшайишдин кIвалерал 
386 етим аял таъминарда. Идан 
гьакъиндай премьер-министр 
Абдулмуслим Абдулмуслимован 
регьбервилик кваз кьиле тухвай 
оперативный штабдин заседани-
дал Минобрнаукадин руководи-
тель Ягья Бучаева лагьана. Минис-
трдин гафаралди, 2022-йисуз 386 
етим аял яшайишдин кIвалерал 
таъминарун патал республикадин 
бюджетдай 773,2 миллион манат 
чара ийида. Къенин йикъалди 
етим аялриз яшайишдин кIвалер 
къачун патал 386 муниципальный 
контрактдикай 177 кутIуннава (209 
объект вахчудайвал я). Етим аялар 
яшайишдин кIвалерал таъмина-
рунин серенжемар Махачкъала, 
Каспийск, Избербаш, Хасавюрт, 
Къизилюрт, Дербент, Къизляр 
шегьерра, Табасаран, Къули, Къиз-

ляр, Къазбек, Мегьарамдхуь-
руьн, Къарабудахкент, Дербент, 
Буйнакск ва Къизилюрт районра 
писдаказ кьиле тухузва. Эгер 2022 
йисан 1-сентябрдалди къалурна-
вай такьатар харж тавуртIа, абур 
вахчуда ва и кIвалах хъсандиз кьи-
лиз акъудзавай муниципалитетрив 
вахкуда.

Дагъустанда алатай йи-
сав гекъигайла рекьер 
ва муькъвер эцигуниз ва 

ремонт авуниз серфзавай пулдин 

такьатрин кьадар саки 20 процент-
дин артухарнава. Гъиле авай йисуз 
и мурадар патал 14 миллиард ма-
нат, гьа жергедай яз федеральный 
бюджетдай 1,2 миллиард манат 
харж авун фикирдиз къачунва. 
Къейдзавайвал,  алай йисуз ре-
спубликада 13 муьгъ ва саки 70 
км рекьер кардик кутун, эцигун ва 
цIийикIа туькIуьрун планламиш-
нава. Идалайни гъейри, 5 муьгъ ва 
саки 650 км. рекьер капитальный 
ремонтда. 

Дагъустандин школайрин 
ва образованидин маса 
идарайрин патарив гвай 

866 чка (переход) ва чилин винел 
алай яхдиз къекъведай 1729 чка 
(переход) милли цIийи стандар-
трай туькIуьрнава. Идан гьакъин-
дай РД-да къайдаяр хуьн таъмина-
рунин рекьяй Координационный 
совещаниедин заседанидал РД-дин 
Кьилиз Дагъустандин транспорт-
дин ва рекьерин майишатдин 
министр Жамбулат Салавова ха-
бар гана. Къейднавай кIвалах 
рекьерин гьерекатдин хатасузвал 
таъминарунин месэлайрай РФ-
дин Президентдин тапшуругъар 

тамамарунин сергьятра аваз кьиле 
тухузва. Яхдиз къекъведай алай 
аямдин переходар сифте нубатда 
школайрин ва кIелдай маса заведе-
нийрин вилик пайда хьун лазим я. 

«Мергьаматлу гъилер» тIвар алай яшайишдин цIийи технологиядин 
сергьятра аваз райондин КЦСОН-дин директордин везифаяр тама-
марзавай Г.Зугьрабова идарадин пешекаррихъ галаз санал КьакIарин, 
Хуьруьгрин ва Ахцегьрин хуьрера яшамиш жезвай Ватандин ЧIехи 
дяведин иштиракчийрин хендедайрин кIвалериз фена, абурал кьил 
чIугуна. Абуру ВОВ-дин иштиракчийрин вири хендедайрив пишкешар 
вахкана. 

Къейдин, алай вахтунда Ахцегь районда ВОВ-дин ветеранрин 4 
хендеда ама.  Ветеранрал ва яшлу инсанрал кьил чIугун чи буржи я, 
гьикI лагьайтIа и ксари Ватандин вилик чпин буржи эхирдал кьван 
тамамарна. Чна абуруз вирибуруз «Сагърай» лугьун лазим я. 

***
РД-дин экономикадин Министерстводи чкадин инициативайрин 

тереф хуьнин программа кьилиз акъудунин сергьятра аваз Хинерин 
хуьре Ватандин ЧIехи дяведа телеф хьайи аскерриз эцигнавай обе-
лиск ремонтна бегьемарна. Монументдив фидай 155 кIарцIин гурарар 
туькIуьрнава. 

Spase Travel туроператор-
дин генеральный дирек-
тор Артур Мурадяна и 

мукьвара къейд авурвал, Дагъ-
устандихъ туризм вилик тухун 
патал еке  мумкинвилер ава. Ина 
цIийи мугьманханайрин комплекс 
эцигуни и кар анжах вилик ракъ-
урда. Россиядин гьукумдарри 
гележегда Дагъустан Республи-
када Сочидин жуьредин гьуьлуьн 
цIийи курорт эцигунин месэла 
веревирдзава. Гьеле Каспий гьуь-
луьн къерехдал эцигунар кьиле 
тухудай майданни хкягънава. 
А.Мурадяна лугьузвайвал, эхи-
римжи кьве йисуз Дагъустандиз 
хейлин туристар атанва. И кар 
виридалайни вилик Республи-
кадин гуьзел тIебиатдихъ галаз 
алакъалу я. 

Алай вахтунда Дагъустанда 
Каспий гьуьлуьн къерехдал ан-
жах кьве курорт ала. Амма, гьай-
иф хьи, чи уьлкведин агьалийри 
Каспий гуьле чуьхуьнагар авуниз 
лазим тир дикъет гузвач. Мурадя-
на гьакIни чкадин гьукумдарри 
чиниз хъвезвай туристриз хуш 
рафтарвалзавайди малумарна. 
Къейдин, исятда Дагъустанда 
экскурсийрин гегьенш програм-
маярни ава. 

Дамарра ивидин гьере-
кат хкаж хьанвайла, 1 
лимон ва 2 апельсин 

як регъведай машинкадай ава-
дарда, ахпа аниз 0,5 л банкада 
авай куьлуь авунвай клюква ва 
шекердин песок алава хъувуна, 
йикъа 2 сеферда экуьнахъ ва ня-
нихъ хуьрекдин са тIуруна авайди 
ишлемишда.

Дамарра ивидин гьерекат 
агъуз аватна, къуватсуз хьанвай-
ла, фу недалди вилик виртIеда 
рганвай хуьрекдин са тIуруна 
авай серг неда.

РикI кузвайла, еке тушир 2 
картуф ракьай яна, миже хкуд-
да. Ахпа адаз рганвай къайи 
са тIимил яд яна, экуьнахъ, фу 
нез зур сят амаз, ичIи рикIелай 
хъвада. 10 юкъуз ихьтин миже 
ишлемишайтIа, рикI кунин гелни 
амукьдач.

КВЕЗ ЧИДАНИ? 

Россиядикай делилар
Россия дуьньяда вирида-

лайни чIехи уьлкве я, адан 
майдан 17 075 400 квадрат-

дин километрдиз барабар я.
Санкт-Петербургда авай метро 

дуьньяда виридалайни деринди я.
Россиядин мулкар, къерехар 

12 гьуьлуь кьунва, и жигьетдай 
адаз тешпигьди мад дуьньядал 
алач.

Москвадин Кремль дуньяда 
юкьван асиррин девирдин вири-
далайни чIехи къеле я.

Кремлдин цларин яргъивилел 
2235 метр ала.

Военныйрин кьадардал гьал-
тайла Россия, Китайдилай алатай-

ла, кьвед лагьай чкадал ала.
Россиядин виридалайни къа-

дим шегьер Дербент я.
Россиядиз 16 уьлкведихъ галаз 

часпарар ава: Норвегиядихъ, Фин-
ляндиядихъ, Эстониядихъ, Латви-
ядихъ, Украинадихъ, Литвадихъ, 
Польшадихъ, Белоруссиядихъ, 
Гуржистандихъ, Азербайжан-
дихъ, Къазахстандихъ, Китай-
дихъ, Монголиядихъ, Кеферпатан 
Кореядихъ, Япониядихъ ва США-
дихъ. Ибурулайни гъейри, кьабул 
тавунвай, тестикь тахьанвай кьве 
уьлкведихъ галазни Россиядиз 
часпар ава: Кьиблепатан Осетия-
дихъ ва Абхазиядихъ.


